
Yr Agenda Trawsnewid: materion o ddiddordeb i’r Pwyllgor Menter a Dysgu 

Tystiolaeth Undeb Cenedlaethol Athrawon Cymru (UCAC) – Ebrill 2010 

 

1. Newidiadau strwythurol (nid uno ysgolion, ar wahân i uno o fewn yr Agenda Trawsnewid) 

Cynnydd o ran y Partneriaethau Dysgu yn Awdurdodau Lleol Cymru  

Mae’n ymddangos fel petai Partneriaethau Dysgu yn datblygu ac yn cynyddu ar draws Cymru gyfan. Yn sicr o ran y 

sector cyfrwng Cymraeg, mae ymdrechion enfawr wedi’u gwneud, yn aml dan amgylchiadau daearyddol heriol, i sicrhau 

cydweithio rhwng sefydliadau, boed yn ysgolion eraill, colegau addysg bellach neu’n ddarparwyr allanol – neu, fel arfer, 

yn gymysgedd o’r rhain. 

Bu ffurfio’r Fforymau Rhanbarthol Cyfrwng Cymraeg/Dwyieithog yn ddatblygiad hynod o bwysig o ran hwyluso 

cydweithio a ffurfio Partneriaethau Dysgu, yn enwedig ar draws ffiniau Awdurdodau Lleol. Mae Fforwm y gogledd wedi 

bod yn arbennig o effeithiol. Mae’r Fforymau wedi gallu creu rhestrau o arbenigedd athrawon a darlithwyr cyfrwng 

Cymraeg, rhestrau o gyrsiau cyfrwng Cymraeg, ac yn gallu cynnig broceriaeth o ran caffael a phwrcasi ar y cyd. 

Faint o ymgynghori a wneir ag ysgolion a cholegau? 

Mae gennym nifer o bryderon ynglȒn â’r broses o ymgynghori ag ysgolion a cholegau: 

- ar ddechrau’r broses Trawsnewid, gwyddom fod nifer o Benaethiaid ysgolion wedi bod yn rhan o drafodaethau 

gyda swyddogion Awdurdodau Lleol a Llywodraeth y Cynulliad; ond cawsant rybudd i beidio sôn am y 

trafodaethau hyn gyda gweddill staff y sefydliad; mae hyn yn gallu rhoi Penaethiaid mewn sefyllfaoedd 

lletchwith mewn perthynas â’u staff ac yn gallu niweidio perthynas o ymddiriedaeth 

- gwyddom am enghreifftiau pan mae Penaethiaid wedi gofyn am amser i drafod gyda staff cyn i’r manylion gael 

eu rhyddhau, ond bod y wasg wedi cael gafael yn y stori cyn i hynny ddigwydd 

- mewn rhai Awdurdodau Lleol, mae ymgynghori â staff wedi digwydd fel rhan o Astudiaethau Dichonolrwydd ar 

gyfer cynlluniau Trawsnewid; mae hyn yn dueddol o olygu mai un opsiwn penodol sy’n cael ei wyntyllu, sef 

“opsiwn dewisol/preferred option” yr Awdurdod Lleol, ac nid oes cyfle i leisio barn am gynlluniau amgen. 

- mewn Awdurdodau Lleol eraill, mae’r ymgynghori wedi trafod nifer o opsiynau, ond nid oes amheuaeth pa un 

o’r opsiynau yw “opsiwn dewisol/preferred option” yr Awdurdod; mae hyn yn gallu arwain at deimladau o 

ddiffyg grym a diffyg llais, ac o ddrwgdybiaeth a dadrithiad 

- ar y cyfan, ychydig iawn o wybodaeth mae athrawon a darlithwyr yn ei chael am effaith gwahanol gynlluniau ar 

swyddi, er enghraifft, sawl swydd fydd yn diflannu, beth fydd y broses o apwyntio pobl i swyddi wrth uno 

sefydliadau.  Yn aml, mae ystyriaethau staffio yn ymddangos yn hwyr iawn yn y broses o gynllunio trawsnewid, 

ac nid ydynt o reidrwydd yn sail ar gyfer ymgynghori 

A oes unrhyw faterion penodol yn ymwneud ag addysg cyfrwng Cymraeg 

a) Sefydliadau Cyfrwng Cymraeg neu Ddarpariaeth Cyfrwng Cymraeg? 

Fel arfer, nid yw sefydliadau cyfrwng Cymraeg yn ddaearyddol agos at ei gilydd, ac mae hynny’n creu heriau penodol 

ar gyfer y sector, yn enwedig wrth edrych ar newidiadau strwythurol. 

Mae’n amlwg nad yw pob Awdurdod Lleol wedi deall negeseuon Llywodraeth y Cynulliad (yn y meini prawf 

Trawsnewid, yn y Mesur Dysgu a Sgiliau a’i Chanllawiau a Rheoliadau, a’r Strategaeth Addysg Cyfrwng Cymraeg) 

ynglȒn â diogelu a datblygu addysg cyfrwng Cymraeg wrth fynd ati i greu cynlluniau Trawsnewid, ac mae hynny’n 

parhau yn fater o bryder. 

O safbwynt strwythurol, yr egwyddor sylfaenol yw mai sefydliad cyfrwng Cymraeg yw’r sefydliad orau i ddarparu 

addysg cyfrwng Cymraeg – dyna ble mae’r cyfleoedd orau i ddatblygu dwyieithrwydd, ochr yn ochr â sgiliau a 

chymwysterau eraill; gall y sefydliadau hyn ddarparu’r holl weithgareddau a chyfleodd addysgiadol ac allgyrsiol trwy 

gyfrwng y Gymraeg.  

Rydym yn cydnabod nad oes modd cael sefydliad cyfrwng Cymraeg ymhob lleoliad nac ymhob sector, ond ble mae’r 

sefydliadau hynny eisoes yn bodoli, rydym yn gwbl gadarn na ddylid eu diddymu o blaid model ble darperir ambell i 

gwrs cyfrwng Cymraeg mewn sefydliad dwyieithog. Mae’n hanfodol bwysig bod Llywodraeth y Cynulliad yn 

cydnabod hyn er mwyn gwrthsefyll cynigion megis cynllun Trawsnewid Rhondda Cynon Taf a fyddai’n tynnu 

darpariaeth ôl-16 allan o sefydliadau cyfrwng Cymraeg yn llwyr. 

b) Categorïau Ieithyddol: cyfrifoldeb pwy? 

Rydym wedi gweld enghreifftiau eraill o Awdurdodau Lleol yn camddehongli polisïau a chanllawiau Llywodraeth y 

Cynulliad mewn perthynas â chyfrwng iaith darpariaeth addysgol. Er enghraifft, dyma ddehongliad Cyngor Sir Gâr 

o’u cyfrifoldebau parthed categorïau ieithyddol ysgolion: 

“Yn unol â chyfarwyddyd a gyhoeddwyd gan Lywodraeth Cynulliad Cymru, corff llywodraethu ysgol oedd yn 

gyfrifol am benderfynu ar gategori iaith yr ysgol. Yn achos y rhaglen drawsnewid yn ardal Dinefwr roedd yn 

briodol i'r Awdurdod asesu'r angen strategol fel rhan o'i gyfrifoldeb statudol dros gynllunio llefydd ysgol ac 

roedd hyn yn cynnwys dewis y rhieni o ran iaith... dylid cynghori cyrff llywodraethu'r ysgolion newydd pan 

sefydlir nhw i fabwysiadu'r categorïau hyn [a nodir uchod] ar gyfansoddiad yr ysgolion newydd... Ailadroddwyd y 

byddai’r penderfyniad yn y pendraw ynghylch categori iaith ysgol yn cael ei wneud gan bob Corff Llywodraethu 

unigol.” 

Cofnodion Bwrdd Gweithredol, Cyngor Sir Gâr, 22ain Chwefror 2010 

Mae hyn yn gamddehongliad clir -  a pheryglus - o ddogfen wybodaeth Llywodraeth  Cynulliad Rhif 023/2007, 

‘Diffinio ysgolion yn ôl y ddarpariaeth cyfrwng Cymraeg.’ Mae’r ddogfen honno’n ei gwneud hi’n gwbl glir mai at 

ddibenion disgrifiadol y bwriedir y categorïau, hynny yw, i roi labeli cyson ar draws Cymru ar wahanol fodelau o 

ddarpariaeth ieithyddol, ac nid fel mater o benderfyniad o bolisi ieithyddol yr ysgol: 

“Bydd y diffiniadau’n cael eu defnyddio at ddibenion ystadegol a bydd angen i ysgolion defnyddio’r diffiniadau 

newydd a phenderfynu i ba gategori y maent yn perthyn wrth lenwi ffurflenni ystadegol.” 

Tud. 2, ‘Crynodeb’, ‘Diffinio ysgolion yn ôl y ddarpariaeth cyfrwng Cymraeg’ 

Er bod yr Awdurdod yn bwriadu ‘cynghori’ Cyrff Llywodraethol ynghylch y categori fwyaf addas, nid ydynt yn 

sylweddoli mai yn eu dwylo nhw, fel Awdurdod y mae’r grym i wneud y penderfyniad. Gallai hyn arwain at 

benderfyniadau gwael, an-strategol o safbwynt darpariaeth ieithyddol yn y sir. 

c) Sefydliadau Dwyieithog Dwy Ffrwd 

Mae sefyllfa sefydliadau dwy ffrwd, sy’n cynnig un ffrwd cyfrwng Cymraeg ac un cyfrwng Saesneg o fewn yr un 

sefydliad, yn destun pryder. Gwelwn berygl y bydd y ffrwd cyfrwng Gymraeg mewn sefydliadau o’r fath yn colli tir 

oherwydd mai unwaith yn unig y gellir cyfrif pwnc fel rhan o’r cyfanswm pynciau ar gyfer gofynion y Mesur Dysgu a 

Sgiliau. Hynny yw, nid oes modd cyfrif ‘History’ a ‘Hanes’ fel dau opsiwn. 

O safbwynt y dysgwyr, mae hyn yn hollol synhwyrol, oherwydd ni fydd unrhyw ddisgybl unigol yn dilyn cwrs ‘Hanes’ 

a chwrs ‘History’, felly nid yw’n ehangu ar y rhychwant o gyrsiau sydd ar gael iddynt. Ond o safbwynt y sefydliad, 

mae’r costau’n dyblu, oherwydd o ran adnoddau (athro/darlithydd, ystafell ddosbarth, deunyddiau ac ati) mae’n 

cyfateb i ddau gwrs, nid un. 

Er bod yr ysgolion hyn yn cael rhywfaint o gydnabyddiaeth ariannol am fod yn ysgolion sy’n darparu yn y Gymraeg 

yn ogystal â’r Saesneg, nid yw’n cyfateb â chydnabyddiaeth lawn am bwnc ychwanegol. Wrth reswm, mae 

sefydliadau dwy ffrwd yn dueddol o fod yn ddaearyddol ynysig (maent yn gyffredin iawn ym Mhowys) sy’n ei 

gwneud hi’n anodd iawn canoli neu rannu’r ddarpariaeth gyda sefydliadau eraill er mwyn cynyddu niferoedd y 

dysgwyr. 

Mae perygl felly, gan fod y niferoedd yn gallu bod yn fach, a gan fod dysgwyr cyfrwng Cymraeg yn gymwys i ddilyn 

cyrsiau cyfrwng Saesneg, ac nad yw’r gwrthwyneb yn wir, bod darpariaeth cyrsiau cyfrwng Cymraeg mewn sefydliad 

dwy ffrwd yn mynd i ddioddef oherwydd problemau ariannu Llwybrau Dysgu. Mae gennym dystiolaeth o sefyllfa ble 

mae’r ddarpariaeth cyfrwng Cymraeg dan fygythiad oherwydd prinder arian, er bod mwy o ddisgyblion am ddilyn y 

cwrs drwy gyfrwng y Gymraeg nag sydd am ei ddilyn drwy gyfrwng y Saesneg. 

ch) Darparwyr allanol 

Oherwydd y prinder darpariaeth cyfrwng Cymraeg mewn Colegau Addysg Bellach ar hyn o bryd, mae’n anodd i 

ysgolion ddod o hyn i bartneriaid addas i ehangu eu hystod o gyrsiau. Os nad oes ysgol cyfrwng Cymraeg arall o fewn 

cyrraedd, mae’n rhaid prynu’r gwasanaeth oddi wrth ddarparwr allanol, a gall hyn fod yn gostus iawn. 

Yn ogystal, mae’n bwysig bod ysgolion cyfrwng Cymraeg (ac ysgolion sydd â ffrwd Gymraeg) yn derbyn cefnogaeth o 

ran dod o hyn i ddarparwyr allanol addas, ac i sicrhau ansawdd y darparwyr hyn a’u cyrsiau. 

Effaith ar staff dysgu 

a) Swyddi 

Yn bendant, mae perygl i swyddi dysgu wrth i sefydliadau uno, a phryderwn yn fawr am y nifer o ddiswyddiadau 

gorfodol. 

Mae nifer o gynlluniau Trawsnewid, ac Astudiaethau Dichonolrwydd, yn ddiffygiol o ran y sylw maen nhw’n rhoi i’r 

mater hwn. Dylai bod unrhyw gynllun, ac unrhyw ddogfen ymgynghorol, fod yn gwbl glir ynglȒn ag oblygiadau 

staffio’r cynlluniau newydd, a dylai bod pob aelod o staff yn glir am y prosesau a fydd ynghlwm wrth unrhyw 

newidiadau yn y trefniadau a strwythurau staffio (e.e. polisïau diswyddo ac adleoli, pwy fydd yn gorfod gwneud cais 

am swyddi â chyfrifoldeb arbennig, ac ati).  

Mae angen rhoi cyfleoedd ailhyfforddi i’r sawl sy’n colli swyddi, neu sicrhau bod modd iddynt barhau i fod yn 

gyflogedig o fewn y sefydliad neu’r Awdurdod. 

Mae’r diffyg gwybodaeth yn cael effaith gwael ar forâl staff dysgu, ac nid yw’n llesol i’r berthynas rhyngddynt â’u 

cyflogwyr.   

b) Amodau Gwaith 

Rydym eisoes wedi gweld tystiolaeth o waethygiad i amodau gwaith staff dysgu oherwydd y gofynion teithio rhwng 

sefydliadau – naill ai mewn sefyllfa ble mae sefydliadau’n cydweithio, neu pan fydd sefydliadau’n uno ond yn cadw 

mwy nag un campws. 

Rydym yn derbyn bod rhagor o deithio yn mynd i ddeillio’n naturiol o’r cynlluniau Trawsnewid, a’i bod hi’n bwysig i 

osgoi gormod o deithio i ddysgwyr, ond rhaid bod cydnabyddiaeth yn amserlen ac amodau’r staff dysgu o’r gofynion 

teithio ychwanegol. Nid yw’n dderbyniol, er enghraifft, bod staff yn defnyddio seibiannau sy’n rhan o’u hamodau 

gwaith, fel cinio, ar gyfer teithio. 

Wrth i sefydliadau gydweithio, rhaid sicrhau ei bod hi’n gwbl glir pwy yw cyflogwr unrhyw aelod o staff, ac mai 

amodau gwaith y sefydliad hwnnw sy’n berthnasol iddo/i, hyd yn oed os fydd yn treulio amser yn addysgu mewn 

sefydliad arall. Bydd angen cytundeb ac eglurder llwyr ynglȒn â pha weithdrefnau ehangach, fel polisïau disgyblu, 

fydd yn berthnasol i ba staff. 

Uno colegau ac effaith hyn ar staff addysg bellach 

Mae’r problemau’n debyg i’r rhai a nodir uchod ar gyfer staff dysgu’n gyffredinol.  



 

4 
 

Yn ychwanegol, nodwn fod amodau gwaith staff yn gallu amrywio’n sylweddol rhwng sefydliadau addysg bellach, gan eu 

bod yn gorfforaethau annibynnol. Gall hyn greu problemau wrth i sefydliadau uno, a phryderwn y gall rhai staff weld 

gwaethygiad i’w amodau gwaith wrth i’w sefydliad gael ei uno gyda sefydliad arall, o bosib mwy o faint, sydd ag amodau 

gwaith llai ffafriol. Cymeradwywn yn fawr iawn y gwaith sy’n mynd rhagddo ar hyn o bryd i lunio Cytundeb Cenedlaethol 

Cymru-gyfan ar gyfer staff sefydliadau addysg bellach. 

A yw dyblygu a bylchau yn y ddarpariaeth yn lleihau  

Mae’n anodd dweud ar hyn o bryd. Yn bendant mae cyrsiau newydd yn cael eu creu trwy ddarparu ar y cyd. Mae mwy o 

gyrsiau galwedigaethol yn cael eu cynnig. 

O ran bylchau, mae’n ofid nad yw’r dewis ar gyfer dysgwyr ag anghenion dysgu ychwanegol yn cael eu hehangu. 

 

2. Newidiadau yn y dewisiadau  

Cynnydd o ran Llwybrau Dysgu 14-19  

Mae cynnydd pendant wedi bod yn y niferoedd o gyrsiau sydd ar gael fel dewis i ddisgyblion 14-19. Mae hyn wedi 

digwydd o fewn y sefydliad i gychwyn, e.e. ysgolion yn cynnig pynciau megis Y Gyfraith, Seicoleg, Cymdeithaseg, Iechyd 

a Gofal, Gofal Plant ac Arweinyddiaeth Chwaraeon. 

Mae llawer o gydweithio’n digwydd erbyn hyn. Mae llawer o ysgolion yn cynnig cyrsiau galwedigaethol megis Cam wrth 

Gam, Trin Gwallt a Harddwch, Adeiladwaith, Peirianwaith, Garddwriaeth drwy ddarparu ar y cyd gyda Choleg Addysg 

Bellach neu lle nad yw hynny’n bosib, drwy brynu’r gwasanaeth oddi wrth ddarparwr allanol. Maent hefyd yn cynnig 

cyrsiau academaidd ar y cyd, e.e. Iaith Dramor Fodern ychwanegol. 

A oes rhagor o gyrsiau galwedigaethol i ddisgyblion Blwyddyn 9 ac 11? 

Mae mwy o gyrsiau galwedigaethol ar gael yn llyfrynnau dewisiadau Blwyddyn 9 ac 11. Ond nid yw hyn yn profi bod gan 

opsiynau galwedigaethol statws cydradd â’r opsiynau academaidd eto yn llygaid disgyblion a’u rhieni. 

Mae angen sicrhau bod Cymru’n hyfforddi mwy o addysgwyr sy’n gallu cyflwyno pynciau galwedigaethol trwy gyfrwng y 

Gymraeg.  

A yw cwricwla lleol yn cael eu sefydlu/amserlennu a beth yw eu heffaith ar staff dysgu a darlithio? 

Ydyn, yn sicr mae cwricwla lleol yn cael eu sefydlu a’u hamserlenni.  

Rydym wedi nodi’r prif effeithiau ar staff dysgu a darlithio o dan y penawdau ‘Uno colegau ac effaith hyn ar staff 

addysg bellach’ ac ‘Effaith ar staff dysgu’ uchod. 

A yw dysgu digidol yn cael ei ddefnyddio’n amlach, a beth yw effaith hyn?  

Mae fideo-gynadledda’n cael ei ddefnyddio’n llwyddiannus mewn mannau ac wedi helpu i ehangu dewisiadau. Serch 

hynny, rhaid cofio nad yw’n ateb ar gyfer pob pwnc nac ar gyfer pob categori o ddysgwyr e.e. y rhai nad ydynt wedi’u 

hysgogi o ran eu gwaith astudio, neu sydd â phroblemau disgyblaeth. 

A oes rhagor o gymorth personol ar gael i ddisgyblion, fel hyfforddwyr dysgu  

Oes - mae sefydliadau wedi dechrau cyflogi anogwyr dysgu. 

Sut mae disgyblion ag Anghenion Dysgu Ychwanegol yn ymdopi?  

Rhaid cofio bod canran o ddisgyblion y mae cyrsiau Lefel Mynediad neu Lefel 1 yn dal i fod yn berthnasol iddynt yn 14-

16 oed. Nid yw cyrsiau Lefel Mynediad na Lefel 1 yn derbyn cydnabyddiaeth o ran pwyntiau ar gyfer cyfanswm cyrsiau o 

dan ofynion y Mesur Dysgu a Sgiliau, ac felly nid ydynt yn derbyn cydnabyddiaeth ariannol o dan y System Gynllunio a 

Chyllido Genedlaethol (NPFS).  



 

5 
 

Mae yna resymau clodwiw dros hyn (h.y. i annog mwy o ddarpariaeth o gyrsiau galwedigaethol ar Lefel 2 a lefelau uwch, 

er mwyn codi lefel sgiliau gweithlu’r dyfodol) ond mae’n bosib bydd disgyblion sydd ag anghenion dysgu ychwanegol ar 

eu colled o’r herwydd. Mae’r dewisiadau i’r dysgwyr hyn eisoes yn gyfyngedig, ac mae perygl iddynt gael eu cyfyngu eto 

oherwydd y gost ychwanegol.  

Rhaid gochel rhag esgeuluso’r grȐp hyn o ddisgyblion sydd ymhlith y fwyaf tebygol o fod yn NEETs os nad ydym yn 

sicrhau eu bod yn teimlo’n gyfwerth ag eraill ac yn derbyn dewisiadau addas. 

 

UCAC, 21 Ebrill 2010



 

6 
 

 

 


